Cork ligg i Sør-Irland, cirka 4 timar med buss frå Dublin, og er den andre største byen i den Irske republikken. Byen har rundt 200 000 innbyggjarar, og har masse å tilby av kulturelle arrangement. Hovuddelen av universitetet ligg rundt 15 minuttars gange frå den travlaste handlegata. 

Universitetet I Cork (www.ucc.ie) har åtte fakultet: Arts, Celtic Studies, Cemmerce, Engineering, Food Science and Technology, Law, Medicine og Science. Innan for desse fakulteta er det tilsaman over 60 Institutt. Det er rundt 13000 studentar, der ca. 2000 er internasjonale studentar. Dei åra eg har vore student her har antalet på nordmenn vore rundt 10, så langt eg veit. International Education Office ved universitetet tek godt var på internasjonale studentar. 
I forhold til dei to norske universiteta eg har studert ved, må eg sei at eg saknar gode lesesalar på universitetet i Cork. Biblioteket er heller ikkje det beste, i alle fall ikkje i dei fagområda eg har studert. For øyeblikket driv dei med å utvide biblioteket, noko som etter planen skal vera ferdig i 2007. Det er eit fint universitetsområde, og det vert nok endå betre når byggjearbeidet er ferdig. Universitetet tilbyr eit godt utval av fag, og har, i alle fall i dei faga eg har studert, forelesarar som kan faga sine. I tillegg til studiane har universitetet også ein god studentsamskipnad, og eit godt tilbod med foreiningar og klubbar, både sportsleg og ikkje-sportsleg. Det er også mykje som skjer i løpet av det akademiske året, som musikkfestivalar, temaveker og seminarar.
Det er nokså dyrt å studere her, ettersom ein må betale skulepengar. For eit år i mastergraden må ein betale rundt 9000 euro. Eit år av bachelorgraden kostar mellom 9000-25000 euro. Dettte varierer etter kva fag det er. Det har vore snakk om å rekne norske studentar som EU-studentar, noko som kjem til å gjere det billigare. Søknadsfristen er 1. februar. Innformasjon om søknad kan ein finne på http://www.ucc.ie/international/
Det er kome mange studenthus i Cork dei siste åra. Standarden er god, og det er ein fin måte å bli kjent med andre (internasjonale) studentar på. Mange av dei internasjonale studentane velgjer å bu i ei studentblokk. Desse kan ein søkja om plass på før ein kjem, slik at ein har ein plass å bu når ein kjem hit. Om ein kjem hit ei stundt før semesteret startar er det ikkje så venskeleg å finne plass å bu. Prisen ligg stort sett mellom 70-90 euro i veka. Det er ikkje alltid samsvar mellom standard og pris, så det er ikkje lurt å ta noko før ein har sett det. Som dei fleste andre byar, er det visse område ein ikkje bør bu i. Prisar på mat og klede er nesten det same som i Norge. 
For å komme seg til Cork kan ein fly Oslo-Dublin og buss eller tog (buss er billigast) til Cork. Ellers er det og daglege flyavgangar frå Cork til London. 

Eg er glad for at eg valde å studere i Cork. Det er ein passleg stor by, og det er ikkje langt å reise om ein vil komme seg vekk frå bylivet ei lita stund.  Folka her er utruleg venlege, og eg har fått mange gode vener i løpet av dei 3 åra eg har budd her. Som internasjonal student har eg merka at det er mykje lettare å bli kjent med andre internasjonale studentar enn dei irske. Dei irske studentane har ofte sine vener, og er ikkje så kontaktskapande som andre internasjonale studentar som kjem aleine til ein framand plass. Dei irske studentane også ofte litt yngre når dei begynner universitetsutdanninga si enn dei norske studentane. 
